
Pạihạwan  sagaṛ  bạnuḱte
iskul  calaok̕  baṅ  hoyok̕
kana  Boroć  katawan  Roni
Murmu aḱ
Naogao reak̕ Sapahar upojila reaṅ Lokkhipur Dighipara santal
ato̠re̠n 09 serma ren ṭuạr gidrạ Roni Murmu. Nui gidra do̠
janam kho̠n ge boroć janga niạ harak̕ kana.

Roni Murmuren ać lạṭu go Sonoti Murmu (62) laekeda aćren
gidra hembrom ar Kạrtik Murmu ren koṛa kanae nui Roni do.
Aćren hoponera Menota Hembrom bhạrti hoṛmo tahekan okte
uniaḱ  gharońj  re   ạḍi  obhab  paṛaoat́kinạ,  oṛak̕re
jo̠mńũ baṅtahekantakina  un okte menota do ona gharońj
khone dạṛkeda ar gidrạ janam bar serma tayo̠me ruạṛena.
Menkhan oṛaḱ heć kate ać jawãe do̠ bae ńamlede. Uni ren
jawae doe goć bagiadieae. Onate unire hanhartet́ tako ona
oṛak̕re bako rakaṕ ocoadea

Menota do gidrạwante jãwãe oṛak̕ binnạkuṛi kho̠n gogo
oṛaḱe heć ruaṛena. Onḍe hõ haro̠n ko̠sto ar onate gidrạ
doho  gidikate  bharot  diso̠mte  calaoena.   Gidrạ  Roni  do
haraḱe ehoṕ ena reṅgeć talare boroć jaṅgawante. Uni ren
gogo babawak̕ NID card begorte sarkak̕  kho̠n jahan goṛo nit
hạbić bae ńameda. Roni ać nanaren koṛa Borson do uni
darabaṛae lạgit́ kaṭh reaṅ gạḍi benao akadea ar onate
onko  khon  4  kos  jhạl  bajartei  ṭhelao  idiyea  koe  baṛea
lạgit́. Roni kuliledi re meneda ạḍi kosṭo hoyoḱa daṛan
onate iskul bạń calao daṛeaḱa mit́ṭen pạihạwan gạḍiń
ńamlekhan iskulte paṛhaoḱ iń calao daṛeaḱa.

Teheń  baṅ  jhijoḱ  kana
pạhil sikhnạt iskul
Teheń robibar 04 august 2024 diso̠m reaḱ Pạhil sikhnạt
saota se iskul ko do baṅ jhijogoḱ kana. Teheń sạnicar
diso̠m re calaoḱ kan muhim dosa khạtir diso̠m reak joto
pạhil sikhnạt ( Primaŕ School) baṅ jhijoḱ kana mente
baḍae ocoḱkana prathomik  ar gonosikkha socib.

Robibar 04 august 2024 kho̠n diso̠m reaḱ sanam sarkari pạhil
sikhnạt iskul ko jhić reaḱ e goṭa leda Sarkar. Menkhan 12
goṭen siṭi corporason ar Narsindi jilạ reaḱ pouro ṭoṭha
chaḍa diso̠m reaḱ eṭaḱ iskul se sikhnạt saotako jhić
reaṅ katha tehe kana.

July  cando̠ reaḱ 17 tạrik kho̠n  goṭa diso̠m reaḱ iskul
college ko bonde lại sodo̠r leda sarkar. Koṭa aro reaṅ
lạṛhạe niạ diso̠m ren ạn rukhiạ palṭon k oar chatrolig
tuluć sikhnạt koaḱ lạṛhạe ńapam khạtir  iskul college
ko bond reaṅ hokum doe jạhir leda sarkar. Niạ tayom ge
diso̠m reaḱ  sanam private ar public university ko bondkeda.

 

Goṭa Dhạrti Poribes Mãhã
Teheń Do Goṭa dhạrti poribes mãhã. Eṭaḱ eṭaḱ disomko leka
Baṅgladisom  hõ  teheń  aḱ  noa  bises  mãhã  doe  manotet́  kana.
Poribes mãhã ńutumte sarkari-besarkari songothon aḱ udjogte ạḍi
lekan kạmihora do hatao akana. Noa bochor re Poribes mãhã reaḱ mul
jos  se  bohoḱ  katha  do  kana,  ruạr  abon  jumi-joma,  rokao  abon
hahaṅkar. 1972 serma khon jatisoṅgho do noa Poribes mãhãe manao

ạguiet́ kana. Onka leka jao bochor reaḱ 5 June do Goṭa dhạrti
poribes mãhã manotoḱ kana.

Disomre kom cabaḱkana bir gajaṛ ar hạriạṛ dare nạ̃ṛĩ:

Mit́ṭen disomre Poribes mońj dohoe lạgit́ kom se kom 25% bir gajaṛ
do tahẽn jạruṛ rehõ Baṅgladisom redo moṭ ayoton reaḱ 15.58%
ṭoṭhare bir gajaṛ menaḱa.

Washington  gobesona  ṭhaõna  World  Resources  Institute  hotete
ạyuroḱkan Platform Global Forest Watch aḱ khobor lekate, 2001 khon
2023 serma dhạbićte Baṅgladisomre bir gajar toṭha kom akana amdaj
6 lakh 7 hajar 620 akor. Niạ okte laha khon 14% ge bir gajar do kom
akana. Inạ modre bạṛti kom akana 2017 sermare amdaj 70 akor. Baḍae
abon je dare nạ̃ṛĩ komoḱkante disomre ạḍi ãṭ lolo setoṅ
bujhạuḱ  kana.  Ente  tinạḱgan  dare  nạ̃ṛĩ  jạruṛa  inạḱ  do
bạnuḱa. Disomren hoṛko akoaḱ jạruṛ leka emanteaḱ kạmi lạgit́
dareko maḱeda. Menkhan ona bodolte okoege dare ar bako rohoeda.
Nonkate poribes do din dinte bạṛić idiḱ kana. Poribes bańcao se
rukhiại joto hoṛaḱge jạṛuṛ ḍher ḍher dare nạ̃ṛĩ rohoe.
Endẹkhan nonkate aboaḱ  poribes do mońj tahẽ daṛeaḱa.

Teheń  Khon  Nawa  Damte
Ạkhrinoḱ  Kana  Ḍigel-
Peṭrol-Octane
Disomre joto lekan juluḱ sunum reaḱ dam ḍherena. Liṭer re Ḍigel
ar Kerosine reaḱ dam 75 paesa, Peṭrol ar Octane reaḱ dam liṭer re
2.5 ṭaka ḍherena. Nawa dam do teheń Sạnicar (1 June) khonge niṭ
akana. Juluḱ sunum reaḱ dam niṭ kate calaoen Lukhibar do mit́
ḍhạrwạḱ ko jạhirkeda Bidut, jalani ar khonij sompit montronaloy
(Ministry of Power, Energy and Mineral Resources).

Ḍhạrwạḱ lekate, Dịgel ar Kerosine reaḱ dam liṭer re 107 ṭaka
khon 1 paesa ḍherente 107 ṭaka 75 paesa, Peṭrol reaḱ dam hõ
liṭer re 124 ṭaka 50 paesa khon 2.50 ṭaka ḍherente 127 ṭaka ar
Octane reaḱ dam do 128.50 ṭaka khon 2.50 ṭaka ḍherente 131 ṭaka
niṭena. Noa nawa dam do teheń khonge ehoṕena.

Jhilim  Union  Porisod  Re
2024-2025 Serma Reaḱ Budget
Sodorena
Chapainawabgonj sodor upajila, Jhilim union reaḱ 2024-2025 kạuḍi
serma reaḱ budget sodorena. Budhbar setaḱ union porisod re Chairman
Golam Lutfol Hasan aḱ ạḱyurte budget doe lại uduḱkeda, union
porisod ren socib Mrinal Kanti Pal. Jhilim Union reaḱ aema ward se
ṭoṭharen hoṛko akoaḱ khojoḱa se dạbi ko lại sodorkeda. Ona okte
Chairman Golam Lutfol Hasan do joto ward se ṭoṭharenkoge lahanti
reaḱ mit́ṭen as doe emaḱkoa.

Union porisod ren socib Mrinal Kanti Pal doe baḍae ocokeda, sodoren
budget reaḱ khajna se mạhsul ae do doho hoe akana 49 lakh 69 hajar
976 ṭaka, ar khoroć do doho hoe akana 49 lakh 49 hajar 976 ṭaka.
Lahanti hisạbte ae ar khoroć doho hoe akana 2 karoṛ 52 lakh 46
hajar 600 ṭaka. Budget re tayom akan hoṛkoaḱ lahanti khạtirte aema
lekan  prokolpo  do  hatao  akana.  Inạ  chaḍa  hõ  totho  projukti
(Information Technology), manobsompot (human resources), ar sikhnạt
khat laha seć idi reaḱ hõ goṭa akana. Budget sodoren akhṛare adom
adom sikhnạt ṭhãonaren maraṅ mahasoe, rajnitik, samajik, cultural,
khudrojatisotta ar NGO ren kạmiạko seṭerko tahẽkana.

Tikin  Bhitrite  Dhaka  Selet́
20  Ṭoṭhare  80  Kilomeṭer
Toṛte  Hoe  daḱ  Heć
Daṛeaḱa
Birbão hoe remal do ḍher khon kom akan rehõ noa reaḱ khemota nit
hõ baṅ kom akana. Remal khạtirte teheń goṭa disomre arhõ daḱ
heć daṛeaḱa mente abohaoa office doe baḍae ocokeda. Ona são
sãote teheń titkin bhitrite disom reaḱ bargel (20) goṭen ṭoṭhare
ghonṭare 60-80 kilomeṭer toṛte daḱ selet́ hoe hõe hoe daṛeaḱa.

Inạ  chaḍa  hõ  Rajshahi,  Dinajpur,  Putuakhali,  Rangpur,  Bogura,
Noakhali, ar Sylhet ṭoṭhakore dạkhin-purub/dạkhin nakha khon 60-80
kilomeṭer toṛte hoe daḱ heć daṛeaḱa.

Birbão Hoe Remal
Birbão hoe Remal do gel turui (16) goṭen jilạre hạn daṛeaḱ mente
hoe-daḱ ạpis (Abohaoa Odhidaptar) -e baḍae ocokeda. Teheń Robibar
Bangladesh Abohaoa Odhidaptor ren abohaobid Kho.Hafizur Rahman aḱ em
akan ḍhạrwạḱre noa khobor lại laha akana.

Ona ḍhạrwạḱ re menakana, noa birbão hoe do Khulna, Satkhira,
Bagerhat, Pirozpur, Jhalkhathi, Borguna, Barisal, Putuakhali, Feni,
Comilla, Noakhali, Lukhipur, Chandpur, Coxsbazar noako jilạre 8-12
phuṭ khon hõ bạṛti cetan reaḱ gheola hoe-daḱte ḍubạ daṛeaḱa.

Onka  leka  Rajshahi,  Mymensingh,  Dhaka,  Khulna,  Barisal,  Rangpur,

Chottogram, Sylhet jilạre hõ hoe-daḱ heć daṛeaḱa.

SSC Biḍạu Reaḱ Jo Sodorena
Teheń Aṭhwar 12 May 2024. Nes bochor reaḱ SSC ar ona man reaḱ
biḍạu jo do sodorena. Setaḱ 10:15 baja okte Sikhnạt montri Mohibul
Hasan Chowdhury ar Board ren Chairman ko do biḍạu reaḱ jo Maraṅ
montri aḱ tireko soprotkeda. Pạhilte Maraṅ montri hotete biḍạu jo
kạmihora do uḍhạuena.

Inạkate joto Sikhnạt ṭhãona ar Sikhnạt  board reaḱ website re
mit́ dhaote biḍạu jo do sodor akana. Pạṭhuạ gidrạko do nit
algatege  sikhnạt board reaḱ website educationboardresults.gov.bd re
akoaḱ jo ko baḍae daṛeaḱa.

Calaoen 15 February SSC ar ona man reaḱ biḍạu do ehoṕlena. Ona
biḍạure goṭa disomre pe (3) hajar eyae sae (700) goṭen center re
bargel are (29) hajar eyae sae pegel mõṛẽ (735) goṭen sikhnạt
ṭhãonaren pạṭhuạ biḍạureko selet́lena. Ar moṭre 20 lakh 24
hajar 192 goṭen gidrạ do biḍạuko emleda.

Ceṭer  Ńurtei  Goćena
Nachole Mit́ Hoṛ
Chapainawabgonj jilạ, Nachole upạjilạ re hoṛo khetre kạmikan okte
ceṭer ńurte mit́ hoṛe goćena. Teheń Lukhibar (09 May) tikin 12:45
baja  okte  Upạjilạ  reaḱ  Rajbari  Hat  ṭoṭha  reaḱ  Mohamodpur
Jalmachkuṛi atore noa ghoṭna ghoṭao akana. Uniaḱ ńutum do Komol

(27).  Ar  apat́  ńutum  do  Botris  Barowar.  Noa  khobor  doe  baḍae
ocoakada Nachole upạjilạ ren OC (Officer in charge).

SSC  Biḍạu  Reaḱ  Jo
Sodoroḱa 12 May
Nes bochor 2024 reaḱ Secondary School Certificate (SSC) ar ona man
reaḱ biḍạu jo darakan 12 May sodoroḱa mente baḍae ńamakana.
Enhiloḱ bela 11:00 baja okte mit́ dhaote sikhnạt ṭhãona ar Online
re jo do sodoroḱa. Ente baḍae abon calaoen 15 February SSC ar ona
man reaḱ biḍạu do ehoṕlena. Ona biḍạure goṭa disomre pe (3)
hajar eyae sae (700) goṭen center re bargel are (29) hajar eyae sae
pegel mõṛẽ (735) goṭen sikhnạt ṭhãonaren pạṭhuạ biḍạureko
selet́lena. Ar moṭre 20 lakh 24 hajar 192 goṭen gidrạ do biḍạuko
emleda.

Pạṭhuạ gidrạko do akoaḱ biḍạu jo cet́ lekateko baḍae ńam
daṛeaḱa Dhaka Madhomik ar Ucho Madhomik sikhnạt board do mit́
ḍhạrwạk talate baḍae ocoakada. Ar ona ḍhạrwạkre suhi akada
board ren biḍạu ńel jujutić Professor Abul Basar.

SSC  jo  baḍae  lạgit́  Dhaka  board  reaḱ  website
educationboardresults.gov.bd re boloḱ hoyoḱa. Inạkate onḍe Result
corner re click kate board ar sikhnạt ṭhãona reaḱ EIIN talate jo
do algatege baḍae ńamoḱa.Inạ chaḍa hõ SMS talate hõ jo do
baḍaeyoḱgea. Ona lạgit́ pạhilte Mobile option re SSC ol kate space
emkate English te board reaḱ pạhil pea akhor ol kate arhõ space
emoḱ  hoyoḱa  ar  roll  nombor  bạisau  hoyoḱa.  Inạ  tayom  space
dohokatege  biḍạu  serma  ol  kate  16222  nombor  re  kol  hoyoḱa.
Enḍekhan nonkate biḍạu reaḱ jo do baḍae ńamoḱa.

